
KONTROL MOZIOA
Udaltzaingoarentzako genero indarkeriari buruzko prestakuntza espezifikoa dela eta
 
EH Bildu udal taldeko zinegotzi Reyes Carrere Zabalak, Udalbatzaren Araudi Organikoaren 98. 
artikulua oinarri, kontrol mozio hau aurkezten du, Udaltzaingoarentzako genero indarkeriari buruzko 
prestakuntza espezifikoa dela eta, Udalbatzan aztertzeko. Mozioa 2020ko otsailaren 17an 
Pertsonentzako Zerbitzuen Batzordean aztertutako interpelazioaren ondorio da.

JUSTIFIKAZIOA

 Beldurra, gizarte lotsa, familia presioak, prozesu judiziala saihestea, gizarte estigmatizazioa, 
informazio falta... arrazoi askorengatik behar izaten dute hainbeste denbora genero indarkeriaren 
biktima diren emakumeek salatzeko edo, kasurik okerrenean, ez salatzeko. Ondorio horiek agertzen 
dira Genero Indarkeriarako Espainiako Gobernuaren Ordezkaritzak argitaratu duen Genero 
indarkeriaren biktimek ez salatzeko arrazoiei buruzko azterlanean. Horrez gain, azterlanak dio genero
biktima gehienetan agertzen dela urritasun psikologikoa. Gainera, bada beste beldur bat ere erasoak 
jasan dituzten emakumeek gehien aipatzen dituztenen artean: salatzera joan eta ez sinestea.  Prozesu 
judizialaren eta babesturik ez egotearen beldurra maiz agertzen da ez salatzeko arrazoi gisa.

Baina, salatzeko erabakia hartzen dutenean, lehenengo entzunaldia funtsezkoa da emakumeen 
lasaitasuna eta segurtasuna bermatzeko. Eta oso litekeena da Udaltzaingoarengana jotzea edo laguntza
eskatzeko deitzea, udaltzainak izan daitezen salaketa prozesuan arreta ematen lehenak. Beraz, 
funtsezkoa da langileek genero indarkeriaren gaineko prestakuntza izatea.
 
Bestalde, 2019ko Genero Ikuspegidun Aurrekontuen Azterlanari buruzko Txostenak azpimarratzen du
Udaltzaingoak garrantzia  duela  genero indarkeria  jasaten  duten biktimei  ematen zaien  laguntzan.
Baina esaten du, azterlan hori egin arte, Donostiako udaltzainen artetik 49 emakumek (% 80,3) eta
167 gizonek (% 65,2) egin dutela genero indarkeriaren gaineko prestakuntza. Kontuan hartuta gaur
egungo plantilla 317 udaltzainek –61 emakumeak eta 256 gizonak– osatzen dutela, harrigarria da urte
hauetan hainbeste udaltzain egotea arlo horren gaineko prestakuntzarik jaso gabe.

Baina  ez  da  txosten  honetako  ustekabe  bakarra:  indarkeria  matxistaren  gaineko  prestakuntza
ikastaro  eta  jardunaldietarako  bideratutako  3500  euroetatik  1970  euro  erabili  dira;  hau  da,
aurrekontuaren % 56,3 baino ez.
 
Gai horri buruzko interpelazioa egin genuen, eta zinegotzi ordezkariak erantzun zuen genero 
indarkeriaren arloko agenteen prestakuntza “presakoa eta garrantzitsua dela eta balioa ematen” diotela
horri. Baina, hala ere, “behar baino jende gutxiago dugu, eta, jakina, lehentasuna eman behar zaie 
estaldura zerbitzu arruntei”. Horrez gain, esan zuen bere atalak denboraren % 10 baino zerbait 
gehiago eskaintzen diola genero indarkeriaren gaineko prestakuntzari. Azken batean, lehentasunezkoa
eta oso garrantzitsua da, baina beste zerbitzu batzuk lehenesten dituzte.

Horren ondorioz, erantzun zehaztugabe eta ez oso konkretu horiek direla eta, gure udal taldeak uste
du beharrezkoa dela Gobernuak baliabide gehiago jartzea Udaltzaingoa arlo horretan prestatzeko.  

Horiek horrela, hau da nire

KONTROL MOZIOA
 

1. Donostiako Udalbatzak hertsatuki eskatzen dio Udal Gobernuari 2020. urtean areagotu ditzala
Udaltzaingoarentzako genero indarkeriaren arloko prestakuntza orduak, aurrekontuan 
ikastaroetarako jarritako diruaren % 20ra iritsi arte. Orobat, hertsatuki eskatzen dio pixkanaka 
udaltzain guztiek egin dezatela prestakuntza hori, aurrez aurrekoak izan daitezela genero 
indarkeriari buruzko ikastaro guztiak, eta Berdintasun Bulegoko teknikariek eman ditzatela 
edo, bestela, atal horrek kontratatutako pertsonaren batek.

2. Donostiako Udalbatzak hertsatuki eskatzen dio Udal Gobernuari 2020. urtean erabil dezala 
Udaltzaingoan genero indarkeriari buruzko prestakuntzarako aurrekontuan jasotako diru 
guztia.

Donostia, 2020ko otsailaren 21a

Reyes Carrere Zabala
EH Bildu udal taldeko zinegotzia

